
Gobernuak eta La Caixak mendekotasunen bat duten pertsonak zaintzen dituzten ahaideak artatzeko programa jarri dute abian

“Un cuidador. Dos vidas” (Zaintzaile bat. Bi bizitza) programak sostengurako material espezifikoak eskaintzen ditu, zaintzaileen eguneroko lana erraztea eta horrek eragiten duen nekeari aurrea hartzea helburu duten informazio eta aholkuekin. Nafarroako zaintzaileen %83 emakumezkoak dira.

Osteguna, 2008ko irailaren 11. Nafarroako Gobernuak eta La Caixako Gizarte Ekintzak “Un cuidador. Dos vidas” (Zaintzaile bat. Bi bizitza) programa jarri dute abian, Foru Komunitatean mendekotasunen bat duten pertsonak zaintzen dituzten ahaideentzat. Programaren helburuak honako hauek dira: zaintzaileei mendekotasunen bat duten ahaideak zaintzeko eguneroko lana errazteko bitartekoak eta tresnak eskaintzea, zaintzaileek euren burua zain dezan bultzatzea, eta egoera horretan dauden familien bizi-kalitatea hobetzea. 

Gaur goizean María Isabel García Malo Familia, Gazteria, Kirol eta Gizarte Gaietako Departamentuko kontseilariak eta Javier Aranburu La Caixako Negozioen Arloko zuzendariak izenpetu duten lankidetza hitzarmenaren esparruan kokatuta dagoen programa da. Hitzarmena Nafarroako Jauregian izenpetu dute, prentsaurrekoan, eta Nuria Danés La Caixako Mendekotasunaren Artapenerako Programaren arduraduna era bildu da bertara.

Nafarroako Gobernuak eta La Caixako Gizarte Ekintzak, ekimenaren bidez, mendekotasunen bat duten pertsonak zaintzen dituzten ahaideak aintzat hartu nahi dituzte, eta gainera, sostengua eman nahi diete, egiten duten garrantzizko lanarengatik. Horretarako, euren bizi-kalitatea hobetu dezaketen tresnak eskainiko dizkiete, lana modu eraginkorragoan egiteko eta zaintza lanak eragiten duen nekea saihesteko. 

Nafarroan “Zaintzaile bat. Bi bizitza” programa gauzatzeko izenpetu duten hitzarmena Familia, Gazteria, Kirol eta Gizarte Gaietako Departamentuaren helburuen esparruan dago kokatuta. 2006ko urrian, mendekotasunen bat duten pertsonentzako eta familia zaintzaileentzako Programa Integrala aurkeztu zuen Departamentuak, eta hala, Nafarroako Gobernuak hainbat bitarteko eta zerbitzu jarri zituen abian, Foru Komunitatean mendekotasunen bat duten pertsonentzat eta horiek zaintzen dituzten ahaideentzat. Horrela bada, mendekotasunen bat duten pertsonentzako laguntza ekonomikoak eta adinekoentzako eta ezintasunen bat duten pertsonentzako bitartekoen zentroak jarri zituzten abian. Orain, programa osatzeko, mendekotasunen bat duten pertsonak zaintzen dituzten ahaideentzako gidaliburuak eta kitak sortu dituzte, La Caixako Gizarte Ekintzaren laguntzarekin. 

Gainera, Nafarroako Gobernua eta La Caixako Gizarte Ekintza (eta haren Fundazioa) elkarlanean ari dira 2006ko azaroaz geroztik, eta gaur izenpetu duten hitzarmena lankidetza horren esparruan dago kokatuta. Gobernuaren eta erakundearen arteko lankidetza esparru akordio baten bidez ari dira gauzatzen, hain zuzen, eta Foru Gobernua, akordioari jarraiki, Foru Komunitateko adinekoentzako programa bat garatzen ari da. Programa aitzindaria da, eta mendekotasunari aurrea hartzea eta nafarrak modu aktiboan zahartu daitezen bultzatzea ditu helburu. 

Nafarroako zaintzaileen %83 emakumezkoak dira

La Caixako datuen arabera, Estatuan mendekotasunen bat duten pertsonak zaintzen dituztenen %85 ahaideak dira, eta %40k ez dute beste inoren laguntzarik jasotzen. Zaintzaileen %65en osasun fisiko edo/eta psikikoak okerrera egiten du, eta bostetik batek osasunean ondorio larriak eragiten dituen “zaintzaile errearen sindromea” izaten du.

Nafarroako Gobernuko datuen arabera, Foru Komunitateko biztanleen %18k 65 urtetik gora ditu (106.000 bat pertsona). Estatuko batez bestekoaren antzeko ehunekoa da, hain zuzen. Bestalde, 85 urte betetzen dituztenen kopurua gero eta handiagoa da, bizi-itxaropena luzatu delako eta adinekoen bizi-kalitatea hobea delako.

2008ko abuztuko datuetatik abiatuta, Nafarroako Gobernuak 14.940 pertsonaren mendekotasun maila neurtu du, eta honako ondorio hauek atera ditu: 5.373, mendekotasun handia duten pertsonak dira; 4.396, mendekotasun larria duten pertsonak dira; 3.447, tarteko mendekotasuna duten pertsonak dira; eta 1.724, mendekotasunik ez duten pertsonak dira. Gaur egunera arte, 7.000 pertsonak baino gehiagok jasotzen dute mendekotasunerako eta etxean artatzeko laguntza ekonomikoren bat. Laguntzak eskatzen dituztenen %80k, gutxi gorabehera, mendekotasunen bat duten pertsonak familia ingurunean zaintzeko laguntzak eskatzen dituzte. Beraz, mendekotasunen bat duten pertsonak zaintzeko pertsona edo enpresaren bat kontratatu ordez, ahaide batek zaintzea erabakitzen dute. Zaintzaileen %83 emakumezkoak izaten dira, 50 urtetik gorakoak, trebakuntza txikikoak, eta soldatapeko lanik gabeak. Gainera, %90ek betebehar moraltzat hartzen dute zaintzaile lanetan aritzea. 

Kontsultarako gidaliburua

“Zaintzaile bat. Bi bizitza” programak hiru jarduera ildo ditu: kontsultarako gidaliburua, lantegiak (bertaratuta egin beharrekoak), eta telefono bidezko artapen zerbitzua. 

Gidaliburuak bost gai talde jorratzen ditu, bi zatitan banatuta. Mendekotasunen bat duten pertsonentzako eta horiek zaintzen dituzten ahaideentzako jarraibideak eta aholkuak eskaintzen ditu. Lehenengo zatia “Cuidemos al cuidador” (Zaindu dezagun zaintzailea) da, eta alderdi fisikoak eta emozionalak aztertzen ditu, zaintzaileei begira, haiek osasuntsu mantentzeko (osasun fisikoa zein burukoa). Zaintzaileek egunero izaten dituzten arazoetarako irtenbideak proposatzen ditu, hala nola lana eta denbora antolatzeko moduak. Gainera, zaintzailearen alderdi pertsonala eta emozionala aztertzen ditu, eta ahaideak zaintzeko modurik onena nork bere burua zaintzea dela azaltzen du. Besteak beste, pentsamolde okerrak maneiatzeko bitartekoak eta bakardadeari aurre egiteko jarraibideak ematen ditu, eta lo egitearen garrantzia, arazo fisikoak, eta antsietatea edo depresioa aztertzen ditu, besteak beste.
Honako hauek ere aztertu dituzte gidaliburuan: zaintzaileen familia eta gizarte ingurunea; mendekotasun egoeraren aurrean eman beharreko lehenengo urratsak; familia osoaren lana; eta zaintzaileak bere buruari eskaini beharreko denboraren garrantzia. Garrantzizko kapituluetako bat zaintzailarentzako euskarri fisikoari buruzkoa da, eta bertan, zaintzaileak aktibo eta sasoian egoteko ariketen berri eman dute (luzaketa ariketak, gorputzaren jarrera, suspertze ariketak, arnasketa, eta erlaxazioa, besteak beste). Lehenengo zatiari amaiera emateko, elkarri eta norberari laguntzeko taldeetako esperientzien berri eman dute, ahaideak zaintzen dituzten pertsonentzako euskarri emozional gisa, eta gainera, mendekotasun egoeran dauden pertsonekin harreman egokia izateko komunikazioak eta zaintzailearen jarrerak duten garrantzia aztertu dute. 
Gidaliburuko bigarren zatian mendekotasun egoeran dauden pertsonak hartu dituzte ardatz, eta horiekin zerikusia duten zenbait alderdiri errazago ekiteko jarraibideak eskaini dituzte (mugikortasuna, elikadura, higienea, edo jokabide aldaketa ohikoenak, mendekotasun mailaren arabera). Beste atal batean ingurua, etxea eta domotikaren aukerak aztertu dituzte, eta etxean hobekuntzak egiteko aholkuak eman dituzte. Gainera, mendekotasunen bat duten pertsonei laguntzeko eta zaintzaileen lana errazteko teknologia berriek eskaintzen dituzten aukerak ere aztertu dituzte bertan. 

Gidaliburua osatzeko, Nafarroan zaintzaileen esku dauden erakunde eta bitarteko publikoen direktorioa eta DVD bat daude. DVDan, ahaideak zaintzen dituzten pertsonek euren eskarmentuaren berri eman dute, eta mendekotasunen bat duten pertsonak zaintzeko oinarrizko aholkuak eman dituzte. 

Nafarroako Gobernuak gidaliburuaren ale bana bidaliko die, posta elektronikoz, mendekotasunerako laguntzak jasotzen dituzten pertsona guztiei. Gainera, ahaideak zaintzen dituzten pertsona guztiei ere ale bana emanen diete, doan. Eskariak 900 220 000 telefono zenbakian edo La Caixak Nafarroan dituen bulegoetan egin beharko dira. 

Ahaideak zaintzen dituzten pertsonentzako lantegiak

Programaren baitan, bestalde, zaintzaileentzako lantegiak eginen dituzte (bertaratuta egin beharreko lantegiak), eta horietan informazioa, aholkuak eta sostengua eskainiko dituzte, zaintzaileek euren erantzukizunak bete, bizitzako arlo guztiak bateratu, eta oreka emozionala eta fisikoa mantendu eta areagotu ahal izateko. Lantegietan “atseden aktiborako gunea” sortuko dute, nork bere burua zaintzeko teknika espezifikoen berri emanen dute, eta eguneroko bizitzan gidaliburuko edukiak aplikatu daitezen bultzatuko dute. Gainera, lantegietako parte-hartzaileek erlaxatzeko teknikak ikasiko dituzte eta ahaideak eta norbera hobeto zaintzeko gaitasunak eta bitartekoak garatuko dituzte. Lantegiak mendekotasunen bat duten ahaideak zaintzen dituzten pertsona guztientzat izanen dira (zaintzailearen adina eta gaitasun funtzionala, mendekotasun maila eta mota, eta zaintzaileak dituen baliabide materialak eta giza baliabideak direnak direla ere). 

Lantegietan honako gai hauek aztertuko dituzte: egoera aktiboan mantentzeko euskarri fisikoa; alderdi pertsonalak eta emozionalak; eraginkortasun irizpideak; nork bere buruari laguntzeko tresnak; pertsona eta gizarte ingurunea; eta komunikazioa eta jokaera aldaketak. Lantegi bakoitzak hamar orduko iraupena izanen du (bi ordu eta erdiko lau saio), eta astean behin eginen dituzte (lau aste guztira). Profesional batek emanen ditu, eta 15-20 zaintzaileko taldeak osatuko dituzte. 

Gizartearen arloan berritzailea den metodologia erabiliko dute. Hain zuzen ere, kasu bakoitza aztertuko dute, eta hala, hainbat egoera aztertu ahal izanen dituzte, hirugarren pertsonan, zaintzailea behatzaile aditua bailitzan, karga emozionala alde batera utzita. Gainera, talde bakoitzeko zaintzaileen profilari hobeto egokitzen zaion historia hautatu ahal izanen du profesionalak. Lantegietan honako hauek ere eginen dituzte: zaintzaileen gaitasunei buruzko testak, kasuan kasuko gaiari buruzko talde dinamikak, gaiaren eta taldeko profilaren araberako gogoetak, eta nork bere burua zaintzeko teknikak (musika-terapia, erlaxazioa, arnasketa, eta auto-masajea, besteak beste).

Azkenik, programa osatzeko, Gurutze Gorriak kudeatzen duen doako telefonoa dago. Artapena eta informazioa eskaintzeko zerbitzua da, eta bertan zalantzarik ohikoenak argituko dituzte. Telefono zenbakia 900 220 000 da, eta urteko 365 egunetan erabili daiteke, 9:00etatik 21:00etara. Zaintzaileen lanari buruzko aholkuak, informazio praktikoa eta bitarteko sozialak eskainiko dituzte bertan. 

